
Annotatsiya: Ushbu maqolada inson og‘iz bo‘shlig‘ida, ayniqsa til yuzasida 

to‘planadigan mikroorganizmlar tahlil qilinib, ularning sog‘liq uchun salbiy ta’siri 

o‘rganiladi. Til gigiyenasining e’tiborsizligi nafaqat og‘izdagi hid, balki yurak, 

me’da-ichak va hatto miya bilan bog‘liq kasalliklarga sabab bo‘lishi mumkin. 

Tadqiqotlar til sathida sovun bilan yuvib bo‘lmaydigan, ammo to‘planib boradigan 

patogen mikroflorani yo‘q qilishda mexanik va biologik yondashuvlar muhimligini 

ko‘rsatadi. 

Kalit so‘zlar: til gigiyenasi, mikrobiologik muhit, halitoz, Candida albicans, 

og‘iz mikroflorasi, sovun bilan yuvilmaydigan til 

Inson og‘iz bo‘shlig‘i – bu millionlab mikroorganizmlar yashaydigan, ammo 

ko‘pincha e’tibordan chetda qoladigan mikrobiologik muhitdir. Aksariyat 

holatlarda og‘iz gigiyenasi faqat tishlarni tozalash bilan cheklanadi, biroq til – eng 

katta silliq mushak organ bo‘lishiga qaramay – gigiyena jarayonida e’tiborsiz 

qoldiriladi. Til usti yuzasida joylashgan papilla va yoriqlar anaerob bakteriyalar, 

zamburug‘lar va viruslar uchun qulay joy hisoblanadi. Shu sababli, til gigiyenasini 

e’tiborsiz qoldirish ko‘plab og‘ir asoratlarga olib kelishi mumkin. 

Tadqiqot Toshkent shahridagi 3 ta umumiy tibbiy profilaktika muassasasida 

olib borildi. 6–45 yosh oralig‘idagi 100 nafar shaxs ishtirok etdi. Ishtirokchilar ikki 

guruhga ajratildi: 

• 1-guruh – oddiy tish gigiyenasi amal qiluvchi (faqat tish yuvuvchi) 

• 2-guruh – tish bilan birga til gigiyenasiga rioya qiluvchi (til 

tozalovchi vositalardan foydalanuvchi) 

Har ikki guruhda til ustidan bakteriologik namuna olindi va CFU (colony-

forming units) ko‘rsatkichi bo‘yicha mikrobiologik tahlil qilindi. Til yuzasidagi 

bakteriyalar soni, turi va halitoz (yoqimsiz og‘iz hidi) darajasi o‘lchandi. 

Tadqiqot natijalari quyidagicha bo‘ldi: 

Ko‘rsatkich 
1-guruh (faqat tish 

yuvadi) 

2-guruh (tilni ham 

tozalaydi) 

Bakteriyalar soni (o‘rtacha 

CFU/ml) 
1.2 × 10⁶ 3.4 × 10⁴ 

Halitoz (yoqimsiz hid) darajasi Yuqori Past 

Streptococcus mutans 

aniqlanishi 
87% 32% 

Candida albicans holatlari 41% 10% 

Shuningdek, 1-guruh ishtirokchilarining 60% da gastrit va gingivit belgilari 

kuzatildi, bu esa tildagi patogen mikrofloraning oshqozon-ichak yo‘llariga ta’sir 

ko‘rsatishini ko‘rsatadi. 

Til – bu faqat ta’m organi emas, balki sog‘liqni saqlashda muhim 

immunologik va mikrobiologik vazifani bajaruvchi organ hisoblanadi. Uning sathi 

to‘qimalar orasida anaerob muhit bo‘lib, bu yerda yallig‘lanish chaqiruvchi 

bakteriyalar, xususan Streptococcus mutans, Lactobacillus spp., va Candida 

albicans kabi mikroorganizmlar tez ko‘payadi. Ular tishlarga qayta yopishib, 

kariyes, til yallig‘lanishi, og‘izdagi hid va hatto yurak mushaklarida infeksion 

endokardit chaqirishi mumkin. 

Ayniqsa sovun yordamida yuvib bo‘lmaydigan til yuzasida faqat maxsus 

mexanik tozalovchi vositalar (til qirilgichlar, antiseptik chayqovchilar) bilan to‘liq 

tozalash mumkin. Sovunsiz shaxsiy gigiyena faqat vizual tozalikni beradi, 

mikrobiologik tozalikni emas. 

Yana bir muhim jihat – til mikroflorasi organizmning umumiy immun 

holatiga bevosita ta’sir ko‘rsatadi. Til ustida to‘planadigan bakteriyalar va 

zamburug‘lar nafaqat og‘iz kasalliklarini, balki surunkali ichki kasalliklarni ham 

qo‘zg‘atishi mumkin. Masalan, Porphyromonas gingivalis va Fusobacterium 

nucleatum kabi bakteriyalar qon orqali yurak, jigar va miya to‘qimalariga o‘tib, 

xavfli yallig‘lanish holatlarini keltirib chiqaradi. 

Tadqiqot davomida aniqlanganidek, tilni muntazam tozalaydiganlar 

orasida yoqimsiz og‘iz hidi, milk yallig‘lanishi, tish kariesi va oshqozon 

buzilishlari kamroq kuzatilgan. Bu holat shuni ko‘rsatadiki, til gigiyenasi oddiy 

estetik masala emas, balki profilaktik tibbiyotning muhim bo‘g‘ini hisoblanadi. 

Shuningdek, sovun bilan yuvish mumkin emasligi, ya’ni tilni tozalashda 

sovun yoki oddiy suv foydasizligi, unga nisbatan mexanik tozalovchi vositalar 

(til skraberlari), antiseptik og‘iz chayqovchilari va probiotik yondashuvlar 

afzal ekanligini ko‘rsatadi. Yevropada, ayniqsa Skandinaviya mamlakatlarida, til 

gigiyenasiga alohida e’tibor beriladi va bu holat og‘iz bo‘shlig‘i sog‘lig‘ining 

yaxshilanishiga olib kelgan. 

O‘zbekistonda bu boradagi ijtimoiy ong hali past darajada bo‘lib, ko‘pchilik 

tish tozalashni yetarli deb biladi. Shu sababli, sog‘lom turmush tarzini 

shakllantirishda til gigiyenasi bo‘yicha ommaviy targ‘ibot, maktabgacha 

ta’limdan boshlab gigiyenik odatlarni shakllantirish zarur. 

Til gigiyenasi og‘iz sog‘lig‘ining ajralmas qismi bo‘lib, uni e’tiborsiz 

qoldirish organizmga xavf tug‘diruvchi “mikrobiologik bomba”ga aylanishi 

mumkin. Tadqiqotlar shuni ko‘rsatmoqdaki, tilni muntazam tozalovchi shaxslar 

tish sog‘lomligi, yoqimsiz hiddan xalos bo‘lish va oshqozon-ichak kasalliklarining 

oldini olishda sezilarli natijalarga erishadi. Shu bois, og‘iz gigiyenasiga faqat 

tishlarni yuvish deb emas, balki til, milk, va og‘iz bo‘shlig‘i tozalik majmuasi 

sifatida qarash zarur. 

